
Shiva Gatha

శివగాథా

జయ జయ గిరిజాలఙ్కృతవిగ్రహ
జయ జయ వినతాఖిలదిక్పాల ।

జయ జయ సర్వవిపత్తివినాశన
జయ జయ శఙ్కర దీనదయాల ॥ ౧॥

జయ జయ సకలసురాసురసేవిత
జయ జయ వాఞ్ఛితదానవితన్ద్ర  ।

జయ జయ లోకాలోకధురన్ధర
జయ జయ నాగేశ్వర ధృతచన్ద్ర  ॥౨॥

జయ జయ పణ్డితపురీనివాసిన్
జయ జయ కరుణాకల్పితలిఙ్గ ।

జయ జయ సంసృతిరచనాశిల్పిన్
జయ జయ భక్తహృదమ్బుజభృఙ్గ ॥ ౩॥

జయ జయ భోగిఫణామణిరఞ్జిత
జయ జయభూతివిభూషితదేహ ।

జయ జయ పితృవనకేలిపరాయణ
జయ జయ గౌరీవిభ్రమగేహ  ॥ ౪॥

జయ జయ గాఙ్గతరఙ్గలులితజట 
జయ జయ మఙ్గలపూరసముద్ర  ।

జయ జయ బోధవిజృమ్భణకారణ
జయ జయమానసపూర్తివినిద్ర ॥ ౫॥

జయ జయ దయాతరఙ్గితలోచన
జయ జయ చిత్రచరిత్రపవిత్ర   ।

జయ జయ శబ్దబ్రహ్మవికాశక 
జయ జయ కిల్బిషతాపధవిత్ర ॥౬॥

శివగాథా

జయ జయ తన్త్రనిరూపణతత్పర
జయ జయయోగవికస్వరధామ ।

జయ జయ మదన మహాభటభఞ్జన
జయ జయ పూరితపూజకకామ ॥ ౭॥

జయ జయ గఙ్గాధర  విశ్వేశ్వర
జయ జయ పతితపవిత్రవిధాన  ।

జయ జయ వంవంనాదకృపాకర (బంబం)
జయ జయ శివ శివ సౌఖ్యనిధాన ॥౮॥

య ఇమం శివజయవాదముదారం పఠతి సదాశివధామ్ని ।
తస్య సదా శివశాసనయోగాన్మాద్యతి సమ్పన్నామ్ని ॥౯॥
ఇతి శ్రీదుర్గాప్రసాదద్వివేదీవిరచితా    శివగాథా సమాప్తా ।

